
Piniarnermut inatsisip (nr. 34/2023) allanngortinneqarnissaanik Naalakkersuisut 

peqquneqarnissaannik Inatsisartut aalajangiiffigisassatut siunnersuut, imatut 

imaqartoq: 1. “Kalaallit Nunaanni inuiaqatigiinnut atalluinnartuunissamik” 

piumasaqaat, takuuk § 3, imm. 7, qaammatini arfinilinni najugaqarsimanermiit ukiuni 

kingullerni qulini minnerpaamik ukiuni arfineq-marlunni najugaqarsimanermut 

allanngortinneqarpoq, 2. Inuit Kalaallit Nunaanni nunap inoqqaavinut (Inuinut) 

ilaasut, Kalaallit Nunaanni najugaqarnerminnik nalunaarsuinerup kingorna 

aalajangersimasumik atassuteqarnermik piumasaqaat naammassisimallugu 

isigineqassapput, 3. Innuttaasut Kalaallit Nunaanni najugaqarluartut, kiisalu meeqqat 

aqqaneq marlunnik ukioqalereersimasut angajoqqaavisalu Kalaallit Nunaanni 

najugaqarluartut kisimik sunngiffimmi piniarnermut allagartamik 

tunineqartalissapput. Allannguut UPA2027-mi saqqummiunneqassaaq.” 

Inatsisartunut ilaasortaq Jens NapãtôK’, Naleraq 

 

pillugu 

 

Aalisarnermut, Piniarnermut Nunalerinermullu Ataatsimiititaliamit 

innersuunneqarpoq 

 

Siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnerminin uku ilaasortarai: 

 

Inatsisartunut ilaasortaq Bentiaraq Ottosen, Atassut, siulittaasoq 

Inatsisartunut ilaasortaq Jens NapãtôK´, Naleraq, siulittaasup tullia 

Inatsisartunut ilaasortaq Pipaluk Olsen, Demokraatit 

Inatsisartunut ilaasortaq Ane Hansen, Inuit Ataqatigiit 

Inatsisartunut ilaasortaq Kristian Jerimiassen, Inuit Ataqatigiit 

 

 

UKA2026-mi ulloq 11. juni siullermeerinninnerup kingorna ataatsimiititaliap siunnersuut 

misissorpaa. 

Siunnersuutip imarisaa siunertaalu 

Kalaallit Nunaanni piniarsinnaanermut aallaaniarsinnaanermullu piumasaqaatit 

sukateriffigineqarnissaat siunertaralugu piniarneq aallaaniarnerlu pillugit Inatsisartut 

inatsisaata 2023-meersup allanngortinneqarnissaa siunnersuummi pineqarpoq, tamannalu 

inatsisissatut siunnersuutikkut Naalakkersuisunit kingusinnerpaamik 2027-imi Inatsisartut 

ukiaanerani ataatsimiinneranni piviusunngortinneqassalluni.  

 

Kalaallit Nunaanni inuiaqatigiinnut aalajangersimasumik attuumassuteqarnissamik 

nassuiaatigineqartumut paasinninnerup  allanngortinneqarnissaa siunnersuutigineqarpoq, 

taamaaliornikkut piumasaqaatigineqartoq ukiut qulit kingulliit iluini qaammatinik arfinilinniit 

minnerpaamik ukiuni arfineq marlunni Kalaallit Nunaanni najugaqarsimanissamut 

piumasaqaat qaffanneqassalluni, taamaattoq  Kalaallit Nunaanni najugaqavissunut (Inui) ilaasut 

pineqaratik, tassa Kalaallit Nunaanni najugaqartutut najugaqarnerminnut ingerlaannartumik 

naammassinnissimasutut isigineqartussaammata.  

 

Tamatuma saniatigut sunngiffimmi pinialunnissamut aallaaniarnissamullu akuersissut 

taamaallaat inunnut aalajangersimasumik attuumassuteqartunut imaluunniit meeqqanut 

aqqaneq marluk sinnerlugit ukioqalereersimasunut, aalajangersimasumik attuumassuteqartunik 

angajoqqaalinnut, tunniuneqartalissasoq siunnersuutigineqarpoq, oqaasertaatami piniarnermi 

inatsisinut sinaakkusiussat iluini atorneqarnissaa taamaallaat siunertaammat.  

 

Siunnersuutip Inatsisartuni siullermeerneqarnera 

Inatsisartuni siullermeerinninnermi allannguutissatut siunnersuummik Naalakkersuisut 

saqqummiussipput: 

 

“Piniarnermut aallaaniarnermullu inatsisip (nr. 34 2023-meersup) 

allanngortinneqarnissaanik Naalakkersuisut peqquneqarnissaannik Inatsisartut 

aalajangiiffigisassaattut siunnersuummi piniarnermik aallaaniarnermillu akuersissummik 

tunniussinnginnermi piffissami aalajangersimasumi najugaqarsimanissamik piumasaqaat 

sukateriffigineqassaaq, piniarnermut aallaaniarnermullu inatsisip 

iluarsartuunneqarneratigut. Allannguutissatut siunnersuut kingusinnerpaamik UKA 2027-mi 

saqqummiunneqassaaq.” 

 

Siunnersuutip siullermeerneqarnerani kalaallit piniariaasiata aallaaniariaasiatalu 

illersorneqarnissaat pisariaqartinneqartoq kiisalu pinngortitami pisuussutinik atorluaanermi 

najukkani ilisimasat piujuartitsinissallu tunngavigineqarnissaasa qulakkeerneqarnissaa tamanit 

oqaatigineqarpoq, naak partiit ilusissatut piumasaqaatinut aalajangersimasunut 

inatsisilerinikkullu tunngavissanut isumaat nikeraraluartut. 

 

Siunnersuutip aningaasaqarnikkut kingunerisassai 

Inatsisartut suleriaasianni § 33, imm. 1, allaqqavoq siunnersuut tunngavilersugaassasoq 

siunnersuutillu aningaasatigut allaffissornikkullu kingunerisinnaasai allaaserineqarsimassasut. 

 

Siunnersuut piviusunngortinneqarpat aningaasaqarnikkut kingunerisassat 

nalunaarneqarsimasut ataatsimiititaliamit maluginiarneqarpoq, taamaalilluni siunnersuutip 

piviusunngortinneqarnissaanut aningaasartuutit ilinniagartuup ukioq ilivitsoq sulineranut 

aningaasartuutit 500.000 kr.-inut missingerneqarlutik. 

 

Ataatsimiititaliap siunnersuummut oqaaseqaatai 

Kalaallit piniariaasiata aallaaniariaasiatalu illersorneqarnissaa peqatigisaanillu pinngortitami 

pisuussutinik atorluaanerup najukkani ilisimasanik piujuartitsinermillu aallaaveqarnissaata 

qulakkeerneqarnissaa pingaaruteqartoq ataatsimiititaliap oqaatigissavaa.  

 

Aammattaaq najugaqarnissamik piumasaqaateqartarnissaq isumaqatigineqartoq 

ataatsimiititaliap oqaatigissavaa. Inatsimmi atuuttumi tamanna soorunami allassimavoq.  

 

Naalakkersuisut allannguutissatut siunnersuummik saqqummiussaqartut ataatsimiititaliap 

maluginiarpaa, tassani najugaqarnissamik piumasaqaateqartarnissap pisariaqartinneqarnera 

suliassaqarfimmilu malittarisassat atuuttut sukateriffigineqarnissaat aamma oqaatigineqarluni.  

 

Ataatsimiititaliap inassuteqaatai 

• Ataatsimiititaliami amerlanerussuteqartut Demokraatit, Inuit Ataqatigiit, aamma 

Atassutip Naalakkersuisut allannguutissatut siunnersuutaat akuerineqassasoq 

inassutigaat.  

 

• Naleraq ataatsimiititaliami ikinnerussuteqarlutik imaattumik oqaaseqaateqarput: 

“Naleraq sinnerlugu Naalakkersuisut allannguutissatut siunnersuutaat taperserparput. 

Ataatsimiititaliap suliarinninnerani najugaqarsimanissamut piumasaqaatip 

sukaterneqarnissaa pingaarnertut sammineqarpoq, qujanartumillu sukaterinissaq 

tapersersorneqarluni sivisussulerneqarnissaa ersarissaqqissaanngikkarluartoq. 

 

Siunnersuutaasulli aallaqqaataani siunertat allat annikitsuinnarmik suliarneqarnerisa 

Naleqqamiit anikitsuinnarmik qulaajarneqarlutik pimmata uggoreqaagut. 

Taamaattumik Naleqqamiit allannguutissamut tapersiineq siunertat taakku 

tunuartinneqarnerannik isumaqanngilaq.  

Naleqqap aappassaaneerinninnermi erseqqissaatigissavaa siunertat taakku 

Naalakkersuisut inatsisissatut siunnersuusiornerminni qanoq ilanngunnissaannut suut 

naatsorsuutiginerlugit eqqumaffigissagaat kissatigeqqiinnassuarput.” 

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuutit aappassaaniigassanngortippaa. 

 

 

 

 

 

 

Bentiaraq Ottosen 

Siulittaasoq 

 

 

 

 

 

 

 

 

 

Jens NapãtôK’ 

Siulittaasup tullia 

 

 

 

Pipaluk Olsen 

   

 

 

 

 

 

 

Ane Hansen 

 

 

 

Kristian Jerimiassen 

 


